
რეზონანსი 
ე.წ. "დროებითი მთავრობა", შესაძლოა, მუდმივი აღმოჩნდეს (რეზონანსი) 
ავტ.: რუსა მაჩაიძე

სტატიის თანახმად, პარლამენტი მთავრობას ნდობას დროებით გამოუცხადებს, რათა ახალმა პრემიერმა მთავრობის სტრუქტურა შეცვალოს და ამისთვის პარლამენტს საკანონმდებლო ინიციატივა წარუდგინოს. ამ ვითარებას ზოგმა კომიკური, ზოგმა კი ეგზოტიკური უწოდა, თუმცა, მთავარი პრობლემა ისაა, რომ კითხვის ნიშნის ქვეშ კონსტიტუციონალიზმის პრინციპების დაცვა დგება, რაც პირდაპირ სახელმწიფოებრიობას უქმნის საფრთხეს. ჟურნალისტის აზრით, ყველაზე საინტერესო ის არის, რომ შესაძლოა, ე.წ. "დროებითი მთავრობა" მუდმივი აღმოჩნდეს.

მასალაში დასმულია კითხვა, რატომ გახდა საჭირო ახლა მთავრობის სტრუქტურული ცვლილება, რადგან მსგავსი რეფორმა გიორგი კვირიკაშვილმა ცოტა ხნის წინ გაატარა და დღემდე არავის უთქვამს, რომ ამ ცვლილებამ ვერ გაამართლა. პრემიერ კვირიკაშვილის წასვლის საბაბადაც კი არ დასახელებულა ეს მიზეზი. 

ამიტომაც ოპოზიციასა და ანალიტიკოსებს რჩებათ შთაბეჭდილება, რომ ეს დროის გაყვანის მცდელობა და მთავრობაში იმ პირების შენარჩუნებაა, ვის მიმართაც საზოგადოებაში ყველაზე მეტი პრეტენზია არსებობს.

„მართლაც რაღაცნაირ ეგზოტიკურ სიტუაციასთან გვაქვს საქმე და ამ შემთხვევაში ერთი დღე კი არა, არც არის ცვლილება. რაღაც ფორმალური დამტკიცებაა, ფაქტობრივად, ძველი მთავრობის", - განაცხადა სერგო რატიანმა.

ფორმალობის პრობლემაზე ამახვილებს ყურადღებას კონსტიტუციონალისტი ზურაბ ჯიბღაშვილიც. მისი თქმით, მთავრობის დამტკიცება ხდება იმავე შემადგენლობითა და პროგრამით, რაც გიორგი კვირიკაშვილის დროს იყო. – „ამ პროგრამის მიზანი ეკონომიკური კეთულდღეობა იყო და კვირიკაშვილის გადადგომის წინაპირობად, როგორც გვახსოვს, დასახელდა ის, რომ ამ პრობლემას ვერ გაუმკლავდა.

ახლა კი ამ პრობლემის მოგვარებასაც და რეფორმის გატარებასაც ისევ იმ მთავრობას იგივე წარუმატებელი პროგრამით ვანდობთ. ეს კი, რბილად რომ ვთქვა, არასერიოზულობაა“, - აცხადებს ჯიბღაშვილი. 
კონსტიტუციონალისტი ალიკა კუპრავა განმარტავს, რომ ამ შემთხვევაში არსებითი კონსტიტუციის მიმართ უპატივცემულო დამოკიდებულებაა. მისივე თქმით, ასევე გასათვალისწინებელია ამ სამი კვირის განმავლობაში რამდენად ეფექტური იქნება მთავრობა, რომელმაც იცის, რომ რამდენიმე დღის შემდეგ უფლებამოსილება უნდა შეუწყდეს. – „განსაკუთრებით იურისტისთვის არის ძალიან ცუდი მოსასმენი, რომ ქვემდგომ ნორმატიულ აქტში ცვლილებები უნდა განვახორციელო და ამის გამო ვასრულებ კონსტიტუცურ ვალდებულებას. ეს წარმოუდგენელი რამაა.

ფორმალური ლოგიკიდან გამომდინარე, შეიძლება ვთქვათ, რომ ეს დასაშვები და შესაძლებელია. მაგრამ აქ შინაარსთან დაკავშირებული პრობლემებია იმიტომ, რომ ირღვევა კონსტიტუციონალიზმის მთავარი პრინციპები“, - განმარტავს კუპრავა. 

3-კვირიანი მთავრობა - სოზარ სუბარი, კახი კახიშვილი და მიხეილ გიორგაძე, შესაძლოა, მინისტრის პორტფელების გარეშე დარჩნენ (რეზონანსი) 

ავტ.: ეკატერინე ბასილაია

გამოცემის ცნობით, დროებითი მთავრობის შემადგენლობა ცნობილია, მაგრამ 3 კვირის შემდეგ მათგან ვინ დარჩება და ვინ წავა, ამაზე საჯაროდ პრემიერ-მინისტრობის კანდიდატი მამუკა ბახტაძე არ საუბრობს. იგი არც იმას ამხელს, რომელი სამინისტროები გაერთიანდება. 

პარალელურად, კულუარებში აქტიურად ვრცელდება ვერსიები, რომელი სამინისტროები შეიძლება გაერთიანდეს და რომ ცალკე სამინისტროდ აღარ იქნება: დევნილთა სამინისტრო, სასჯელაღსრულების სამინისტრო და კულტურისა და სპორტის სამინისტრო. ითქვა, რომ თითქმის გადაწყვეტილია, სასჯელაღსრულების სამინისტრო დეპარტამენტის სახით შეუერთდეს იუსტიციის სამინისტროს. ასევე, ვარაუდია, რომ დევნილთა და განსახლების სამინისტრო ორ ნაწილად დაიყოფა, ერთი ნაწილი შეურთდება ჯანდაცვის სამინისტროს, მეორე ნაწილი კი - ინფრასტრუქტურის სამინისტროს. 

ამას გარდა, საუბარია, რომ ეკონომიკის სამინისტროს გამოეყოფა ენერგეტიკის სფერო და ის ინფრასტრუქტურის სამინისტროში გადავა. სტატიაში ხაზგასმულია, რომ ენერგეტიკის სამინისტრო ეკონომიკის სამინისტროს 2017 წლის ნოემბერში მთავრობის სტრუქტურული რეორგანიზაციის ფარგლებში შეურთდა.

თუკი მთავრობის შემცირება სწორედ ასე მოხდება, სოზარ სუბარი, კახი კახიშვილი და მიხეილ გიორგაძე მინისტრის პორტფელების გარეშე დარჩებიან. ვარაუდია, რომ "ოცნება" კახი კახიშვილს სახლში არ გაუშვებს, რადგან ის ერთ-ერთ წარმატებულ მინისტრად მიიჩნევა და მის მიმართ პრეტენზიები ოპოზიციასაც კი არ გამოუთქვამს. გაჩნდა ვერსიები, რომ კახიშვილს ან თეა წულუკიანის სავარძელს ჩააბარებენ, ან ახალ მთავარ პროკურორად წარადგენენ.

ახალი ტექნიკური მთავრობის დამტკიცებაზე მუშაობა პარლამენტმა უკვე დაიწყო და გაირკვა, რომ დროებით მთავრობაშიც კი არ იქნებიან დიმიტრი ქუმსიშვილი და მიხეილ ჯანელიძე.

ამჯერად 3 სამინისტრო პირველი პირის გარეშეა დარჩენილი და ხელმძღვანელის მოვალეობას 3 კვირით შეასრულებენ ამავე უწყების მინისტრის მოადგილეები - ეკონომიკის სამინისტროს დროებით უხელმძღვანელებს ნიკოლოზ ჩერქეზიშვილი, საგარეო საქმეთა სამინისტროს - დავით ზალკალიანი და ფინანსთა სამინისტროს - ნიკოლოზ გაგუა.

უკვე გამოითქვა მოსაზრებაც, რომ ამ სამივე დროებითი მმართველიდან მინისტრი არც ერთი არ გახდება. საგარეო საქმეთა მინისტრად აშშ-ში საქართველოს ელჩი დავით ბაქრაძე მოიაზრება. ასევე, ვარაუდია რომ, დიდი ალბათობით, შესაძლოა, ვერც განათლების მინისტრმა მიხეილ ჩხენკელმა შეინარჩუნოს სავარძელი.

ერთ-ერთი მთავარი კითხვა კი თეა წულუკიანის დარჩენაა. მის გადადგომას „ქართული ოცნების“ ნაწილიც ემხრობა, თუმცა, გუნდში არიან ადამიანები, რომლებიც მიიჩნევენ, რომ წულუკიანის სახლში წასვლას ახლა ოპოზიცია საკუთარ გამარჯვებად მიიწერს, ამიტომ მან თანამდებობა არ უნდა დატოვოს. 

სტატიის დასასრულს მოყვანილია მამუკა ბახტაძის განცხადება, სადაც ის სამთავრობო ცვლილებებსა და სამინისტროების ოპტიმიზაციაზე საუბრობს. აქვე ნათქვამია, რომ ოპოზიცია გადაწყვეტილებას აკრიტიკებს. სერგო რატიანის აზრით, გადაწყვეტილება ეგზოტიკურია, დავით უსუფაშვილი კი მამუკა ბახტაძეს კონსტიტუციის გადახედვას ურჩევს და ხაზს უსვამს, რომ „ასე სახაჭაპურეც კი არ იმართება“.  – „რას ნიშნავს ცოტა ხანი დავამტკიცებთ და მერე სხვა რაღაცას გავაკეთებთ და მერე კიდე დავამტკიცებთ“, - ამბობს უსუფაშვილი და იმედოვნებს, რომ პარლამენტი ამ 3-კვირიანი მთავრობის დამტკიცებაზე უარს იტყვის.
"კახიშვილი იქნება მთავარი პროკურორი, წულუკიანი კი ნამდვილად დარჩება" - სოსო ცინცაძე მიიჩნევს, რომ 3-მილიონიან ქვეყანას 11 სამინისტროც არ სჭირდება (რეზონანსი) 
ავტ.: ეკატერინე ბასილაია

ინტერვიუ სოსო ცინცაძესთან 

სოსო ცინცაძე მიიჩნევს, რომ 3 მილიონიან ქვეყანას 11 სამინისტროც არ სჭირდება. მისი აზრით, კარგი იქნება თუკი კულტურისა და შერიგების მინისტრებიც აღარ იქნებიან. რესპონდენტის განცხადებით, თუკი დევნილთა სამინისტროც გაუქმდება, სოზარ სუბარს ბიძინა ივანიშვილი დაუსაქმებელს არ დატოვებს, რადგან მის მიმართ სიმპატიები აქვს. ცინცაძე ხაზს უსვამს, რომ სამინისტროების გაუქმებაში მთავარი რესურსების დაზოგვაა და თუკი თანამშრომლებს ერთი აპარატიდან მეორეში გადაიყვანენ, ეს შემცირებად არ უნდა ჩაითვალოს. 
პოლიტოლოგის თქმით, ადამიანების ქუჩაში გაშვება წინასაარჩევნოდ პოლიტიკურად მძიმე გადაწყვეტილებაა, რადგან არავინ იცის გაბრაზებული ყოფილი ბიუროკრატი ვის მისცემს ხმას, თუმცა, როგორც ჩანს, შტატები უკვე ისეა გაბერილი, რომ სხვა გამოსავალი აღარ არსებობს. 

სოსო ცინცაძე ფიქრობს, რომ პრემიერ-მინისტრობის კანდიდატს დროებითი მთავრობის დანიშვნა და სამ კვირიანი პერიოდის დაწესება თეა წულუკიანის გარშემო ატეხილი ხმაურის ჩასახშობად სურს, რადგან, იუსტიციის მინისტრის სახლში გაშვება არ იგეგმება. – „ალბათ ეს 3 კვირა ამორტიზაციისთვის არის საჭირო. თანაც, ახალი პრიორიტეტები გაისმა მთავრობის კონცეფციის შეცვლაზე და ამით ცდილობენ, წულუკიანის მიმართ ინტერესი დაიკარგოს. ჩვენ ხომ ასე ვართ, სკანდალიდან სკანდალამდე, მოვლენიდან მოვლენამდე ვცხოვრობთ, ამ 3 კვირაში კი ბევრი რამ მოხდება, შეიცვლება და საზოგადოება ინტერესს დაკარგავს წულუკიანის მიმართაც. ალბათ ესაა“, - აცხადებს სოსო ცინცაძე და დასძენს, რომ ბიძინა ივანიშვილს თეა წულუკიანი მოსწონს და ის თანამდებობაზე ამიტომაც დარჩება, მთავარი პროკურორი კი, სავარაუდოდ, კახი კახიშვილი გახდება - „ჩვენთან 4-5 კაცი რომ რაღაცას გადაწყვეტს, მეორე დღეს მთელმა ქვეყანამ იცის. 100 კაცი ესწრებოდა "ოცნების" სხდომას და რაც იქ ითქვა, უკვე ყველამ გაიგო. ითქვა, რომ წულუკიანი მორჩილად არ შეხვდა მისადმი პრეტენზიებს. თანაც, მგონია, რომ ივანიშვილს წულუკიანი მოსწონს კიდეც და ამიტომ არ უშვებს“.

"ეს იქნება "ოცნების" დემარში საკუთარი საზოგადოების მიმართ" - შალვა შავგულიძე მიიჩნევს, რომ პოლიტიკური პასუხისმგებლობა მხოლოდ და მხოლოდ თეა წულუკიანს უნდა აეღო (რეზონანსი) 
ავტ.: ელზა პაპოშვილი

ინტერვიუ შალვა შავგულიძესთან 

„თავისუფალი დემოკრატების“ წევრი შალვა შავგულიძე ამბობს, რომ თეა წულუკიანის კვლავ მინისტრად წარდგენა "ქართული ოცნების" მხრიდან საკუთარი საზოგადოების წინააღმდეგ მიმართული დემარში იქნება, რაც მმართველ გუნდს კარგად არ შემოუბრუნდება. იგი დაუშვებლად მიიჩნევს, რომ ახალი პროკურორი კვლავ წულუკიანმა დანიშნოს და საზოგადოებას ამ პროცესში აქტიურად ჩართვისკენ მოუწოდებს. 

შავგულიძე აცხადებს, რომ სამართალწარმოების რეფორმის განხორციელებას თეა წულუკიანი ხელისუფლების შეცვლისთანავე შეუდგა, თუმცა, იგი "ოცნებასთან" შეთანხმებით ჩააგდო, ამიტომაც არის, რომ ამ სისტემაში არსებულ პრობლემებს მმართველი გუნდი მხოლოდ მას ვერ აკისრებს. რესპონდენტი ფიქრობს, რომ ყველა უწყების, მათ შორის სასამართლოს კონტროლიც ბიძინა ივანიშვილის პირადი სურვილია, რომელსაც თეა წულუკიანი წინ ვერ აღუდგა და ამიტომაც არ მოხდა სასამართლოსა თუ პროკურატურის რეფორმირება. „თავისუფალი დემოკრატების“ წევრი შეთქმულების თეორიებზე საუბრისგან თავს იკავებს და ამბობს, რომ არ აქვს ინფორმაცია რით უნდა აშანტაჟებდეს თეა წულუკიანი საკუთარ გუნდს თანამდებობის შესანარჩუნებლად. 
შალვა შავგულიძე ხაზს უსვამს, რომ დავით სარალიძის საქმეზე პოლიტიკური პასუხისმგებლობა თეა წულუკიანს უნდა აეღო. მისი აზრით, ირაკლი შოთაძეც უნდა გადამდგარიყო, მაგრამ ის საპროკურორო საბჭოს უნდა შეეფასებინა, მას შემდეგ, რაც დავით სარალიძის საქმე განიხილებოდა და დადგინდებოდა რა როლი ჰქონდა ამ შემთხვევაში შოთაძეს. 

ინტერვიუში შალვა შავგულიძე ამბობს, რომ თუკი საზოგადოების წნეხი გაგრძელდება, შესაძლებელია მთავარ პროკურორად კომპეტენტური პირი დაინიშნოს, თუმცა, ყველაზე მნიშვნელოვანი მაინც სისტემური ცვლილებებია, რადგან ერთი ადამიანი, ვინც არ უნდა იყოს ის, პრობლემას ვერ მოაგვარებს. 
ახალ პრემიერს ლარის გამყარებას ურჩევენ  - "აუცილებელია ეროვნული ვალუტის ჯერ გამყარება და შემდეგ სტაბილურობა, რათა ხალხში ფული გაჩნდეს" (რეზონანსი) 
ავტ.: თამუნა მუკბანიანი

სტატიის თანახმად, მამუკა ბახტაძის მთავარი საზრუნავი "ოცნების" ხელისუფლების დროს გაუფასურებული ლარის გამყარებაც იქნება. ფინანსისტები ამბობენ, რომ ეროვნული ვალუტის გასამყარებლად ახალმა პრემიერმა ყველაფერი უნდა იღონოს, წინააღმდეგ შემთხვევაში, ქვეყანაში სოციალური ფონი არ შეიცვლება. სწორედ ვალუტის გაცვლითი კურსი იქნება ბახტაძის მინისტრთა კაბინეტისათვის ლაკმუსის ქაღალდი. 

საბირჟო საქმის სპეციალისტი ვახტანგ ხომიზურაშვილი ხაზს უსვამს, რომ სწორი ფინანსური პოლიტიკითა და გრძევადიან ეფექტზე ორიენტირებული სტრატეგიით ლარის გამყარება შესაძლებელია, თუკი ამას პრემიერი და მინისტრთა კაბინეტი გადაწყვეტენ. 

„მომავალი პრემიერის მიდგომა, როგორც მე ვხედავ, არის ახლებური და განსხვავებული, სტრატეგიული ხედვით. ბახტაძე აქცენტს სვამს მცირე და საშუალო ბიზნესის განვითარებაზე, ფისკალური წნეხის შემსუბუქებაზე, ამასთან, ინვესტიციების ზრდაზეც, თუმცა არ აკონკრეტებს, რა ნაბიჯების გადადგმას გეგმავს, რომ კაპიტალი მიმართული იყოს ეკონომიკის რეალური სექტორისაკენ. განსაკუთრებულ აქცენტს ის საბანკო სისტემაზე, არაპროფილური აქტივების შემცირებასა და მცირე და საშუალო ბიზნესის დაკრედიტებაზე სვამს. ეს, რა თქმა უნდა, სწორი პოზიციაა, მაგრამ აქაც მეტი კონკრეტიკაა საჭირო“, - აცხადებს ხომიზურაშვილი და დასძენს, რომ ყველაზე მნიშვნელოვანი ქმედითი ანტიმონოპოლიური სამსახურის შექმნაა, რომელიც თავისთავად გაამყარებს ეროვნულ ვალუტას. 

ხომიზურაშვილის აზრით, კარტელურმა ბიზნესმა ჩაიგდო ხელში ქვეყანა და ახალი პრემიერის მიდგომა ამ საკითხზე ერთგვარი ტესტი იქნება. 
ფინანსისტი ვაჟა კაპანაძე კი მიიჩნევს, რომ ლარის გამყარებას მხოლოდ კეთილი ნების გამოჩენა სჭირდება. იგი აქვე დასძენს, რომ ფინანსთა სამინისტრო ბოლო პერიოდის განმავლობაში რეფორმებს დამოუკიდებლად ახორციელებდა და ფაქტობრივად იმ საქმესაც აკეთებდა, რაც ეროვნული ბანკის პრეროგატივაა.  – „"პოლიტიკას, რომელიც ეროვნულ ბანკს უნდა გაეტარებინა, ატარებდა ფინანსთა მინისტრი და მიმაჩნია, რომ ძალიან სწორადაც იქცეოდა. რეფორმების განხორციელებაში ის სამთავრობო ეკონომიკურმა გუნდმა და ეროვნულმა ბანკმა აბსოლუტურად მარტო დატოვეს და მან მოახერხა, ბოლომდე მიეყვანა საკუთარი ინიციატივები“, - დასძენს კაპანაძე. 

სამინისტროების შემდეგ აუცილებელია სსიპ-ების სეკვესტრი! (რეზონანსი) 

ავტ.: მარი ჩიტაია

ეკონომისტები ფიქრობენ, რომ ბიუჯეტი ყველაზე მეტ ზარალს სწორედ ასულობით სსიპ-ისა და აიპ-ის შენახვის გამო ნახულობს და ოპტიმიზაცია ამ მიმართულებითაც განსახორციელებელია. 

გია ხუხაშვილი ყურადღებას ამახვილებს იმ ფაქტზე, რომ ცვლილებები საჭიროა როგორც სსიპ-ებისა და აიპ-ების, ასევე ადგილობრივი თვითმმართველობისა და თბილისის მერიის კუთხით, რადგან დაწესებულებებში კადრების რაოდენობა გაბერილია. 

გამოცემის ცნობით, დაფინანსების მიმღებ უწყებებთა საჯარო ინფორმაცია დახურულია, თუმცა, როგორც ირკვევა, სექტორში დასაქმებულთა რაოდენობა 300 000-ს აჭარბებს. 

სამართლის სფეროს სპეციალისტი ლევან ალაფიშვილი ამბობს, რომ სამინისტროების შემცირების შემდეგ, პირველ რიგში, სწორედ სსიპ-ებისა და აიპ-ების საკითხი უნდა დადგეს. თუმცა იურისტს ეჭვი ეპარება, რომ ეს ნაბიჯი გადაიდგას, რადგან ამხელა ბიუროკრატიის შენახვა სახელმწიფოს პოლიტიკური კეთილგანწყობისთვის სჭირდება.

„ეს არ არის ახალი თემა, პრობლემაზე წინა პრემიერებიც საუბრობდნენ, მაგრამ ვითარების გამოსწორების მიზნით არაფერი გაუკეთებიათ. ვფიქრობ, რომ აქაც პოლიტიკაა გადამწყვეტი, 300 ათასი კაცი იგივეა, რაც ამდენი ხმა არჩევნებზე, დამატებით კიდევ 1 ადამიანი, რომელიც მათი ოჯახის წევრია. სახელმწიფო პოლიტიკური ლოიალობისთვის ამხელა ბიუროკრატიას ინახავს გადასახადის გადამხდელების ხარჯზე“, - აცხადებს ალაფიშვილი და დასძენს, რომ სამინისტროების შემცირებას  წინა ჯერზე თანხების დაზოგვა არ მოჰყოლია, შესაბამისად, ბუნდოვანია, რა აზრი ჰქონდა ოპტიმიზაციას. 
იურისტის განმარტებით, საჯარო ფინანსების მართვის სისტემური მოწესრიგება არის ევროპასთან მიღწეული ასოცირების ხელშეკრულების ვალდებულება, რომელიც თავის დროზე სახელმწიფომ დაუდევრად დაარღვია.

ეკონომისტები მთავრობას ურჩევენ, რომ შეიზღუდოს ბიუჯეტიდან დაფინანსების მიმღებთა რაოდენობა და მათი ნაწილი კერძო სექტორში გადავიდეს. პაატა შეშელიძე მიიჩნევს, რომ სახელმწიფოსგან დასაფინანსებელ ორგანიზაციებს შორის არ უნდა გვხვდებოდეს თეატრალური დასები თუ საფეხბურთო კლუბები, რადგან მათ თვითდაფინანსების საშუალება აქვთ. 
აურზაური ოზურგეთში - "ნაცმოძრაობა" ხელისუფლებას ვადას 23 ივნისამდე აძლევს (რეზონანსი) 

ავტ.:  თამარ შუკვანი

ოზურგეთის "ნაციონალური მოძრაობის" დეპუტატი ბესიკ ქათამაძე "რეზონანსთან" საუბრისას მის მიმართ ფიზიკური ძალადობის დეტალებს იხსენებს და აცხადებს, რომ "ქართული ოცნების" წარმომადგენლებმა თავდასხმის მიზეზად ფეისბუქპოსტები დაუსახელეს.

"როდესაც მივედი, ჩვეულებრივად მივესალმე, როგორც ხდება ხოლმე. შემდეგ მითხრეს, რომ მენახა "ფეისბუქში" ჩემი სტატუსი. მომვარდნენ, ხელებს თავში მირტყამდნენ. ასევე, ჩამარტყეს რკინის ჯოხი, რის შედეგადაც გავითიშე. როგორც აღმოჩნდა, გათიშვის შემდეგ ფეხებს ისევ მირტყამდნენ. თავი მაქვს გატეხილი, მიღებული მაქვს ტვინის შერყევა“, - ყვება ქათამაძე. 

მისი თქმით, თავდასხმა ჯგუფური იყო და ყველა პირი, ვინც ამ თავდასხმაში მონაწილეობდა, უნდა დაისაჯოს. ხოლო აქცია, რომელიც 18 ივნისს ოზურგეთის საკრებულოსთან გაიმართა, ლეგიტიმურია და იმ შემთხვევაში, თუ მათი მოთხოვნა არ შესრულდება, აქციები მუდმივ სახეს მიიღებს.

ქათამაძე ხელისუფლებას ვადას 23 ივნისამდე აძლევს და ითხოვს, რომ პოლიტიკური თანამდებობა დატოვოს ინცინდენტში მონაწილე ყველა პირმა, წინააღმდეგ შემთხვევაში აქციები პერმანენტულ ხასიათს მიიღებს. 
ოზურგეთის მუნიციპალიტეტის საკრებულოს წევრმა ლავრენტი ბიგვავამ აღნიშნა, რომ ამ თემის დეტალები მისთვის უცნობია და პარტიის გამოქვეყნებულ განცხადებაზე დასამატებელი არაფერი აქვს, ხოლო რაც შეეხება აქციას, რომელიც ოზურგეთის საკრებულოსთან მიმდინარეობდა, ეს "პოლიტიკური ნების გამოხატულებაა."

ამ საკითხზე გამოცემა დეპუტატ ნუკრი ქანთარიასაც დაუკავშირდა, რომელმაც თქვა, რომ ამ შემთხვევაში კომპეტენტური არ არის და დეტალებს გამოძიება დაადგენს. 

სტატიის დასასრულს, „რეზონანსი“ მკითხველს ინციდენტს კიდევ ერთხელ შეახსენებს და „ქართული ოცნების“ განცხადებიდან ამონარიდებსაც აქვეყნებს, სადაც „ნაციონალური მოძრაობის“ ქმედებები პროვოკაციადაა შეფასებული. 
ვინ იქნება “ოცნების” საპრეზიდენტო კანდიდატი - „ყველაზე მეტს მაია ცქიტიშვილზე საუბრობენ” (რეზონანსი) 
ავტ.: თამარ შუკვანი

გავრცელებული ინფორმაციით, მმართველ გუნდში პრეზიდენტობის ერთ-ერთ კანდიდატად ინფრასტრუქტური მინისტრის მოვალეობის შემსრულებელი, მაია ცქიტიშვილი განიხილება. ამ საკითხთან დაკავშირებით, „რეზონანსი" საქართველოს პარლამენტის ვიცე-სპიკერს, გია ვოლსკის დაუკავშირდა, რომელმაც განაცხადა, რომ ამ თემის განხილვა ჯერ არ დაწყებულა.

სოსო ცინცაძე კი მიიჩნევს, რომ ეს პოსტი მაია ცქიტიშვილისთვის მიმზიდველი არ უნდა იყოს, რადგან იგი საქმის კეთებისკენ მოწოდებული ადამიანია, პრეზიდენტობა კი საპენსიო თანამდებობაა. 

საწვავის ქართული ბაზარი რუსეთმა თანდათან ხელში ჩაიგდო  - მტრულად განწყობილი სახელმწიფოს იმედად დარჩენა ქვეყანას დიდ საფრთხეს უქადის (რეზონანსი) 

ავტ.: მარი ჩიტაია

გამოცემა წერს, რომ რუსეთი  ნავთობპროდუქტების ბაზარზე მთავარი მოთამაშე გახდა, რაც საქართველოსთვის საფრთხის შემცველია. თუკი აქამდე აზერბაიჯანული და თურქმენული საწვავის იმპორტი მეტ-ნაკლებად აქტიური იყო, მათი წილი ბოლო პერიოდში მნიშვნელოვნად შემცირდა. 

„რეზონანსის“ ცნობით, საუბარი მიდის, რომ 2019 წლიდან საქართველოში დიზელის საწვავზე ერთბაშად "ევრო-5"-ის სტანდარტი დაწესდეს. ასეთ შემთხვევაში ქვეყანაში შეწყდება შედარებით იაფი აზერბაიჯანული და თურქმენული საწვავის შემოტანა და ამ ნიშას მთლიანად რუსეთი აითვისებს. მართალია, ბულგარეთიდან მაღალი ხარისხის საწვავის იმპორტი ხდება, მაგრამ ისიც რუსული კომპანია "ლუკოილის" მეშვეობით შემოდის. თანაც, როგორც სპეციალისტები აღნიშნავენ, ევროპული საწვავი, მაღალი ფასის გამო, რუსულს კონკურენციას ვერ გაუწევს და საქართველო შეიძლება ოკუპანტი ქვეყნის მოწოდების ამარა აღმოჩნდეს.

სპეციალისტები რუსეთიდან იმპორტის გააქტიურების მიზეზად საწვავის შედარებით დაბალ ფასს მიიჩნევენ. ახალგაზრდა ფინანსისტთა და ბიზნესმენთა ასოციაციის ვიცე-პრეზიდენტი პაატა ბაირახტარი ამბობს, რომ რუსეთიდან საწვავის იმპორტის ზრდა ბუნებრივი პროცესია, რაც საქართველოს ეკონომიკისთვის ნამდვილად რისკია, თუმცა, თავისუფალი ბაზარია და შეზღუდვას ვერავის დავუწესებთ. 
ანალიტიკოსი ბექა კემულარია აღნიშნავს, რომ საქართველოსთვის მნიშვნელოვანია ყველა ბაზარი, რომელიც ხარისხიანი პროდუქტის იმპორტის შესაძლებლობას იძლევა და ეს საკითხი პოლიტიკური კუთხით არ უნდა განიხილებოდეს. 
დასაქმების პირამიდა არასრულწლოვნებზე ნადირობით (რეზონანსი) 

ავტ.: ნათია ლომიძე

გამოცემა ერთ-ერთი კომპანიის საქმიანობას ფინანსურ პირამიდად აფასებს და წერს, რომ დასაქმების პირამიდაში ამჯერად არასრულწლოვნებსაც რთავენ, დაზარალებულებს კი თანხას აღარავინ უბრუნებს. საუბარია  სავაჭრო ცენტრ "ქარვასლაში" არსებულ კომპანიაზე, რომელიც ბეჟან გულუასა და მისი მეუღლის - მაია მორბედაძის მიერაა დაარსებული. მათი მტკიცებით, კომპანია, 17 წელია, წარმატებით მუშაობს და ხალხსაც ასაქმებს. ამ მომსახურების სანცვლოდ კი მსურველმა მარტივი პროცედურა უნდა გაიაროს, დამსაქმებლის ანგარიშზე წინასწარ 50 ლარი უნდა ჩარიცხოს და დამატებით 5 ადამიანი ჩართოს ბიზნესში, რომლებიც ასევე 50 ლარს გადაიხდიან. 
კომპანია დასაქმების მსურველ არასრულწლოვნებს აფრთხილებს, რომ მათთან შეხვედრაზე მშობლის თანდასწრება აკრძალულია, გასაუბრებისას გაცემულ პირობებს კი ფულის გადახდის შემდეგ აღარ ასრულებს. გამოცემა სამართალდამცავ ორგანოებს საკითხის შესწავლისაკენ მოუწოდებს. 

ახალი თაობა 

„ივანიშვილი შეცდა, პრემიერად გახარია რომ არ წარადგინა“ - გოჩა მირცხულავა: „მამუკა ბახტაძეს გუნდის შეკვრა გაუჭირდება“ (ახალი თაობა) 

ავტ.: შორენა მარსაგიშვილი 

ინტერვიუ გოჩა მირცხულავასთან 

ანალიტიკოსი გოჩა მირცხულავა აცხადებს, რომ გიორგი კვირიკაშვილი, დიმიტრი ქუმსიშვილი და ზურაბ ალავიძე ერთიანი კორუფციული სქემის წარმოებაში იყვნენ შემჩნეულნი. არაერთი ინფორმაცია ვრცელდებოდა იმის თაობაზე, რომ „აწარმოე საქართველოს“ ფარგლებში გიორგი კვირიკაშვილის ახლობლები ფინანსდებოდნენ, კონკრეტული პროექტების სანაცვლოდ კი თანხები დიმიტრი ქუმსიშვილთან მიდიოდა. შესაბამისად, არ არის გამორიცხული არა მხოლოდ პოლიტიკური, არამედ სამართლებრივი პასუხისმგებლობის საკითხიც დადგეს. 

მირცხულავას აზრით, რთული სათქმელია ამ შემთხვევაში გამოიჩენს თუ არა „ქართული ოცნება“ პოლიტიკურ ნებას და დაადგენს, სად და როგორ მიდიოდა საბიუჯეტო სახსრები. მისი თქმით, თუკი დიმიტრი ქუმსიშვილს თავის გადასარჩენად გაუხდება საქმე, ის „პასტას ხელიდან არ გააგდებს“ და შესაძლოა კვალი გიორგი კვირიკაშვილამდე და ბევრ მაღალჩინოსნამდეც მივიდეს. 

გოჩა მირცხულავა ამბობს, რომ არ აპირებს იმის გასაჯაროებას, თუ რა დიალოგი შედგა ივანიშვილსა და ქუმსიშვილს შორის, რადგან ეს ადამიანურად ძალიან მძიმე მოსასმენია. რესპონდენტი ბიძინა ივანიშვილს ურჩევს ყურადღება მიაქციოს გარემოცვის იმ წევრებსაც, რომლებიც მას ცრუ ინფორმაციებს აწვდიდნენ. 

რესპონდენტი ხაზს უსვამს, რომ მიხეილ ჯანელიძის მიმართ მას სიმპატიები ჰქონდა, თუმცა, საგარეო საქმეთა სამინისტო რომ წარუმატებელია ეს ბოლო დროინდელი ვიზიტებითაც დასტურდება - „ვერც სტუმარს იღებენ და ვერც თავად მიდიან ვიზიტებით სადმე“. 
გოჩა მირცხულავა მამუკა ბახტაძეს განათლების მინისტრის შეცვლასაც ურჩევს, რადგან შესაძლოა, მიხეილ ჩხენკელი დარგის კარგი სპეციალისტია, მაგრამ მას სფეროს გაუმჯობესების კონცეფცია არ გააჩნია. 

ინტერვიუს დასასრულს, გოჩა მირცხულავა ამბობს, რომ გახარიას ნაცვლად მამუკა ბახტაძის პრემიერად დასახელება „ქართული ოცნებისა“ და ბიძინა ივანიშვილის შეცდომაა, რადგან გახარია პოლიტიკურად შემდგარი ფიგურაა, შიდა ინტრიგების კარგად იცის და გუნდის ფორმირებასაც მოახერხებდა, რაც, სავარაუდოდ, მამუკა ბახტაძეს გაუჭირდება. მირცხულავას აზრით, გიორგი გახარია, როგორც ჩანს, პოლიტიკურად რთულად სამართავ ფიგურად ჩაითვალა და ამიტომაც აღარ დასახელდა პრემიერობის კანდიდატად. 
რომან გოცირიძე: ქუმსიშვილი და ჯანელიძე ივანიშვილის ეჭვებს შეეწირნენ (ახალი თაობა) 

ავტ.: ნონა ცაბაძე 

ინტერვიუ რომან გოცირიძესთან 

რომან გოცირიძე აცხადებს, რომ ის მთავრობა, რომელსაც პარლამენტი დაამტკიცებს, დროებითი იქნება, რადგან ხელისუფლება არ აპირებს საზოგადოების მოთხოვნების შესრულება და იუსტიციის მინისტრის შეცვლას ან სისტემის გაჯანსაღებას. გოცირიძის თქმით, ერთადერთი პოზიტიური ინიციატივა, რაც ბოლო დღეებში დაანონსდა, სამინისტროების ოპტიმიზაციაა, თუმცა, ამ საკითხსაც განსაკუთრებული მიდგომა სჭირდება და არა ფორმალური გაერთიანებები. დეპუტატი მიიჩნევს, რომ აუცილებელია ეკონომიკისა და ინფრასტრუქტურის სამინისტროების გაუქმება, რადგან ეს უწყებები მხოლოდ ბიუროკრატიული ორგანოებია და მის ქვემდგომ დეპარტამენტებს არაფერს აძლევს. 
„ნაციონალური მოძრაობის“ წარმომადგენელი დარწმუნებულია, რომ გიორგი კვირიკაშვილის გადაყენება ბიძინა ივანიშვილთან უთანხმოებას მოჰყვა, რადგან პრემიერმა კონტაქტები დაამყარა ამერიკასთან და ამის გამო ის მიუღებელი გახდა ივანიშვილისთვის. რომან გოცირიძის განმარტებით, სწორედ ეჭვიანობის გამო დატოვეს თანამდებობები ქუმსიშვილმა და ჯანელიძემაც - ქუმსიშვილს კვირიკაშვილთან სიახლოვე არ ეპატია, ჯანელიძე კი ბიძინა ივანიშვილისთვის არასანდო ადამიანი იყო და ექსპრემიერს სჭირდება ისეთი კადრი, რომელიც ამერიკასთან ურთიერთობისას მისი ინტერესების აგრესიული გამტარებელი იქნება. 

რომან გოცირიძე ამბობს, რომ ბიძინა ივანიშვილის ეჭვები უკვე კომიკურ სახეს იღებს და ამ კონტექსტში განიხილავს მამუკა ხაზარაძესაც. რესპონდენტის ცნობით, ბიძინა ივანიშვილისთვის ბანკები უკონტროლო სივრცე ხდება, რადგან ისინი გასული არიან ლონდონის ბირჟაზე და მათ მთავრობა მარტივად ვერ შეეხება. ეჭვიანობის საბაბი ხდება ანაკლიის პროექტიც, რომელსაც ივანიშვილი ერთგვარ ავტონომიად აღიქვამს და ამიტომაც გაჟღერდა ბოლო დროს აბსურდული ბრალდებები მამუკა ხაზარაძესთან დაკავშირებით თითქოს ის ოპოზიციას აფინანსებდა. – „კვირიკაშვილმა გარკვეული ავტონომიურობა შეიძინა თავის ქმედებებში. ამიტომაც არ არის გასაკვირი, რომ კვირიკაშვილს დააბრალა ბანკების ლობირება და ბანკების კონტექსტში შემდეგ ახსენა ანაკლიის პორტიც, რომელშიც ამერიკული კაპიტალია ჩადებული და შესაძლოა იქ სამომავლოდ სამხედრო ბაზაც აშენდეს. ამიტომ, იქ სადაც ამერიკელების ინტერესი დიდია, ყველა სტრუქტურა თუ ადამიანი, რომელიც ამერიკელებთან თანამშრომლობს, ეს ნიშნავს ზურგს ამერიკელებისგან“, - აცხადებს რომან გოცირიძე. 
გიორგი კახიანი: ცვლილებები 6 სამინისტროს შეეხება (ახალი თაობა) 

ავტ.: ნათია ხურცილავა 

ინტერვიუ გიორგი კახიანთან 

გიორგი კახიანი „ახალ თაობასთან“ ინტერვიუში იმ მიზეზებს განმარტავს, რომელთა გამოც მთავრობის დროებით დამტკიცება გახდა საჭირო. მისი თქმით, ერთი კვირის ვადაში ვერ მოესწრებოდა იმ კანონმდებლობის მოწესრიგება, რაც სამინისტროების ოპტიმიზაციისთვისაა საჭირო, ამიტომაც დადგა დროებითი მთავრობის დამტკიცების საკითხი დღის წესრიგში. 

კახიანის ცნობით, რომ ცვლილებები 6 სამინისტროს შეეხება, მინისტრების ვინაობას კი პრემიერ-მინისტრი თავად დაასახელებს. 

კითხვაზე, იქნება თუ არა მთავრობის საბოლოო შემადგენლობაში თეა წულუკიანი, გიორგი კახიანი პასუხობს, რომ იუსტიციის მინისტრის საკითხზე უმრავლესობაში მსჯელობა არ ყოფილა. რაც შეეხება მთავარ პროკურორს, რესპონდენტის განცხადებით, მისი ვინაობა სულ მალე გახდება ცნობილი და კანდიდატების შერჩევაში საზოგადოების წარმომადგენლებიც მონაწილეობენ.

„თუ წულუკიანს არ გაუშვებენ, სააკაშვილის ხვედრს გაიზიარებენ“ - თენგიზ დიხამინჯია: მამუკა ბახტაძეს შანსები აქვს, მაგრამ ძალიან მცირე“ (ახალი თაობა) 
ავტ.: გულიკო ბალაძე 

ინტერვიუ უზენაესი საბჭოს ყოფილ დეპუტატ თენგიზ დიხამინჯიასთან 

თენგიზ დიხამინჯია აცხადებს, რომ სამთავრობო ცვლილებები საზოგადოების პროტესტს მოჰყვა. მისი თქმით, საზოგადოების გამოყენება პოლიტიკოსების ამსტერდამულმა ფრთამაც სცადა, თუმცა, მათ ეს არ გამოუვიდათ, რითაც კიდევ ერთხელ დადასტურდა, რომ მოსახლეობა გულწრფელად ითხოვდა მართლმსაჯულებისა და ეკონომიკური კუთხით ცვლილებებს. 

დიხამინჯიას განცხადებით, მოულოდნელი იყო გიორგი კვირიკაშვილის გადადგომა და ამ შემთხვევაში პასუხისმგებელი პირი თეა წულუკიანი იყო. რესპონდენტი მიიჩნევს, რომ თუ მთავრობა წულუკიანს შეინარჩუნებს, ის სააკაშვილის ხვედრს გაიზიარებს, რადგან წინა ხელისუფლების დროსაც საზოგადოების პროტესტი სწორედ მერაბიშვილისა და ადეიშვილის გადაყენებას ეხებოდა, მიხეილ სააკაშვილმა კი ისინი შეინარჩუნა და საბოლოოდ ხელისუფლება დაკარგა. 

თენგიზ დიხამინჯია ამბობს, რომ „ქართული ოცნება“ დღეს წინა ხელისუფლების დანატოვარი კადრების მძევალია და აუცილებელია სისტემური ცვლილებები. იგი მაჩალიკაშვილის საქმეზეც საუბრობს და ფიქრობს, რომ მომხდარზე პასუხისმგებლობა ვახტანგ გომელაურმა უნდა აიღოს და თანამდებობიდან გადადგეს. მისივე თქმით, მინისტრებს პასუხი საყდრისის აფეთქებაზეც უნდა ეგოთ და ეს საკითხი სამომავლოდ კვლავ ამოტივტივდება. 
რესპონდენტის განცხადებით, ცვლილებებს ხელს კოაბიტაციური პროცესებიც უშლის, ამიტომ, მამუკა ბახტაძეს წარმატების შანსები აქვს, მაგრამ მცირე. 

თენგიზ დიხამინჯიას აზრით, აუცილებელია მაჟორიტარული სისტემის შეცვლა, კონსტიტუციური ცვლილებები და რეფორმები საბანკო სექტორის კუთხით, თუმცა, რამდენად განახორციელებს ამ ყველაფერს ბახტაძე და იყო თუ არა მისი ბანკებთან დაკავშირებით გაკეთებული განცხადებები რეალური, ამას მომავალი გვიჩვენებს.

ოზურგეთის საკრებულოში სკანდალი გრძელდება - დავით კირკიტაძე: არჩილ თალაკვაძე ჩემი შნირი იყო (ახალი თაობა) 

ავტ.: შორენა მარსაგიშვილი 

„ახალი თაობის“ ცნობით, ოზურგეთში 15 ივნისს დაწყებული სკანდალი გრძელდება და „ნაციონალური მოძრაობის“ წევრები დეპუტატ ბესო ქათამაძის ცემაში მონაწილე პირების დაპატიმრებას ითხოვენ. სტატიაში განხილულია „რუსთავი ორის“ მიერ გავრცელებული სკანდალური ჩანაწერი, რომლის თანახმადაც, „ოცნების“ წარმომადგენლები „ნაციონალ“ დეპუტატს კოლეგებზე ფიზიკურ ანგარიშსწორებას სთავაზობენ. 

„ნაციონალური მოძრაობის“ წევრი დავით მჟავანაძე აცხადებს, რომ „ქართული ოცნება“ ცდილობს „ნაციონალური მოძრაობა“ დესტრუქციულ ძალად წარმოაჩინოს და შექმნას სურათი, თითქოს სამართლებრივი გზის ნაცვლად ოპოზიცია ანგარიშსწორებას ფიზიკურად აპირებს. 

გამოცემა იუწყება, რომ „ნაციონალური მოძრაობის“ წევრების გამართულ აქციაზე პარტიის წევრები თბილისიდანაც ჩავიდნენ და დავით კირკიტაძეს „ქართული ოცნების“ წევრ ბონდო ღლონტთან სიტყვიერი შელაპარაკებაც მოუვიდა. ღლონტმა კირკიტაძეს უთხრა, რომ მას სამართლიანობაზე საუბარის უფლება არ აქვს, საპასუხოდ კი „ნაციონალური მოძრაობის“ წევრმა არჩილ თალაკვაძე ახსენა და თქვა, რომ თალაკვაძე ყოველთვის მისი „შნირი“ იყო. 

„ახალი თაობა“ „გურიის მოამბის“ მიერ გავრცელებულ ინფორმაციასაც აქვეყნებს, რომლის თანახმადაც, აგრესიული განცხადებებით გამოირჩეოდა საკრებულოს დეპუტატი ლელა საჯაია. იგი ნესტორ რამიშვილის მეუღლეა, რომელმაც ცოლს სისხლიანი კედლების ჩამოწმენდა მას შემდეგ დაავალა როცა ანგარიშსწორების წინასწარ დადგმული სცენარი უკვე განხორციელებული იყო. ლელა საჯაია „გურიის მოამბესთან“ საუბრისას ამბობს, რომ ბესო ქათამაძემ ისეთი მძიმე შეურაცხყოფა მიაყენა ადამიანებს, რომ ისინი იძულებულნი გახდნენ რკინის ნაჭერი ჩაერტყათ. საჯაია აქვე დასძენს, რომ „ხუთი თითის ეფექტი“ თავადაც აქვს გამზადებული ქათამაძისთვის. 
საკრებულოს თავმჯდომარეს მოადგილე გიორგი ღურჯუმელიძე კი „ნაციონალებთან“ ერთად პროვოკაციის მოწყობაში ბრალს გუბერნიის თანამშრომელ ნესტორ რამიშვილსაც სდებს და ამბობს, რომ რამიშვილი მიზანმიმართულად მონაწილეობდა ოპოზიციის მიერ წინასწარ დაგეგმილ პროვოკაციაში. 

